
AL-QADR MALAM ISTIMEWA
(30 April 2021M/ 18 Ramadan 1442H)

Sidang Jemaah yang dirahmati Allah,

Di bulan Ramadan yang penuh dengan rahmat Allah SWT ini, marilah kita
mempertingkatkan ketakwaan kepada Allah dengan melaksanakan
segala suruhan-Nya dan meninggalkan segala larangan-Nya. Mudah-
mudahan kita semua dikurniakan rahmat, keampunan dan kebahagiaan
di dunia dan di akhirat.

Sebelum melanjutkan bicara, suka khatib memberi peringatan. Marilah
kita tinggalkan perkara lagha yang bertentangan dengan sunnah serta
adab, iaitu tindakan yang memesongkan perhatian daripada mendengar
khutbah dan isi kandungannya. Ini termasuklah perbuatan berbual-bual,
tidur dengan sengaja dan bermain telefon bimbit. Mimbar pada hari ini
akan membicarakan khutbah bertajuk: “Al-Qadr: Malam Istimewa”.



Sidang Jemaah yang dirahmati,

Alhamdulillah. Allah SWT masih mengizinkan kita bernafas didalam bulan
Ramadan. Covid-19 yang lebih setahun melanda negara telah banyak
mengubah norma kehidupan kita seharian. Kita mestilah terus tabah dan
berdisiplin dalam mengharungi ujian agar penularan wabak ini dapat
ditamatkan sepenuhnya.

Ramadan adalah bulan yang berkat dengan pelbagai kemuliaan dan
kelebihan. Apatah lagi, kita akan memasuki sepuluh terakhir Ramadan
yang padanya terdapat malam al-Qadr yang sangat istimewa. Firman
Allah SWT dalam surah al-Qadr, ayat 1 hingga 5:

Maksudnya: “Sesungguhnya kami telah menurunkan (al-Quran) ini pada
malam al-Qadr. Dan tahukah kamu apakah malam al-Qadr itu? Malam
al-Qadr lebih baik daripada seribu bulan. Pada malam itu, turun malaikat
dan Jibril dengan izin Tuhan mereka, kerana membawa segala perkara
(yang ditakdirkan berlakunya pada tahun yang berikut). Sejahteralah
malam (yang berkat) itu hingga terbit fajar.”



Sidang Jemaah yang dirahmati Allah,

Memasuki fasa terakhir Ramadan tidak lama lagi, marilah kita terus
bermujahadah dengan mengikuti beberapa saranan, antaranya:

Pertama: Teruskan istigamah menghidupkan malam-malam Ramadan
dengan ibadah yang lebih berkualiti. Malah amat digalakkan jika 10
malam terakhir bulan yang mulia ini dipenuhi dengan ibadah Qiamulail
bersama kaum keluarga.

Kedua: Perbanyakkan amalan-amalan soleh seperti membaca,
bertadarus dan menghayati makna al-Quran dan zikrullah. Disamping itu,
hulurkanlah sedekah dan bantuan seikhlas hati kepada golongan yang
memerlukan.

Ketiga: Jauhilah maksiat dan perkara yang sia-sia. Rebutlah Lailatul
Qadar dengan amal yang penuh keikhlasan. Inilah masa untuk memburu
kemenangan melawan godaan nafsu.

Keempat: Perbanyakkan doa kepada Allah SWT. Mohonlah keampunan
kepada-Nya dan bertaubat atas segala dosa yang pernah kita lakukan.

Antara doa yang diajarkan oleh Rasulullah 28 Untuk dibaca pada malam-
malam Ramadan adalah:

Maksudnya: “Ya Allah, sesungguhnya Engkau Maha Pemaaf lagi Maha
Pemurah, Engkau sangat suka memberikan kemaafan, maka maafkanlah
kami”.



Firman Allah SWT didalam surah al-‘Asr ayat 1 hingga 3:

Khutbah Kedua
(Bulan April 2021)

Ya Allah dengan sifatMu yang Maha Pemurah dan Maha Mendengar!
Kami hambaMu yang lemah merayu kepadaMu agar engkau angkat dan
hilangkan segera wabak penyakit Covid-19 yang sedang melanda kami
agar dapat kami melaksanakan syiarMu dengan sempurna.

Ya Allah jadikanlah kami dan keturunan kami orang-orang yang
istigamah mendirikan solat secara berjemaah serta mengeluarkan zakat
dan wagaf. Rahmatilah kehidupan mereka. Sesungguhnya hanya
kepadaMu jua Ya Allah, doa kami mohon diperkenankan dan diterima.

